
Aaqqiissut 

Saqqummiussissut ulloq 27-03-2015-meersup taaserpaa 

 

(Siunnersuutip qulequtaani allannguuteqarpoq) 

 

 

Innuttaasut pisariaqartitsilernerni ukioq kaajallallugu aalajangersimasumik 

kigutigissaasoqarfiunngitsuni najugaqartut erngertumik suliaritittariaqartut 

isumagineqarfissaminnut qaninnermut angalanissaminnut akiliutissaannik 

ikiorserneqarsinnaaqqullugit, Peqqinnissaqarfiup sullissineri il.il. pillugit Inatsisartut 

peqqussutaata nr. 15, 6. november 1997-imeersup allanngortinnissaanik 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Juliane Henningsen, Inuit Ataqatigiit) 

 

 

Akissuteqaat 

(Peqqissutsimut Naalakkersuisoq) 

 

 

Siullermeerinninneq 

 

Naalakkersuisut qutsavigaat Inatsisartunut ilaasortaq Juliane Henningsen, aalajangiiffigisassatut 

siunnersuutaanut.  

 

Naalakkersuisut pingaartippaat qulakkiissallugu innuttaasut kigutileritissinnaanermut assigiimmik 

periarfissaqassasut assigiimmillu peqqissaanermut sumiluunniit najugaqaraluaraanni 

periarfissaqarnermut.  

 

Kigutigissaaneq kigulluut caries akiorniarlugu periusissiaqarpoq, tassani meeqqat inuusuttullu 

tamarmik kigutiginnissaat anguniarlugu aalajangersimasumik suliniummik imaqartumik.  Nunaqarfiit 

tamarmik ukiumut ataasiarlutik kigutit nakorsaannit, kigutigissaasumit kigutigissaanermillu ikiortimik 

tikinneqartarput nunaqarfiillu annerusut ukiumut marloriarlutik tikinneqartarlutik. Tikeraarnerit 

innuttaasunut taakkununnga periarfissiisarput najukkani kigutigissaasoqarfiunngitsuni kigutit 

suliaritinnissaannut. 

Kalaallit Nunaanni kigutigissaaneq siunissaq eqqarsaatigalugu digitaliusumik qinnguartaanermik 

neqerooruteqarnissamik pilersaaruteqarput, tamatuma qulakkiissavaa kigutinik assilisat kigutit 

nakorsaqarfeqanngitsuni misissugassatut nassiuttarnissaannut. Taamaaliornerup misissortittarneq 

pitsanngorsassavaa aammalu suliaritittarnissaat piuminarninngorlugu innuttaasunut aammalu 

minnerunngitsumik napparsimasunut tassanngaannartumik kiguserilersunut. 

Inatsisit maannakkut periarfissaqartitsipput suliaritinnissamut tassanngaannartumik 

imaannaanngitsumillu kigutit ajorsitillugit. Peqqinnissaqarfiup nalilerpagu kiguserineq 

tassanngaannartuusoq imaannaanngitsorlu taava peqqinnissaqarfiup angallanneqarneq akilertarpaa.  

Siunnersuutip siunertaata ersersippaa inatsiseqarnikkut periarfissaqareersoq ujartorneqartumi, tassa 

innuttaasut tassanngaannartumik kiguserilerpata angallanneqarnerat akilerneqassasoq.  

 

Taamatut oqaaseqarlutik Naalakkersuisut innersuutigissavaat, siunnersuut itigartinneqassasoq. 


